
NAMMINERSORLUTIK OQARTUSSAT   GRØNLANDS SELVSTYRE : GOVERNMENT OF GREENLAND

Inuussutissarsiornermut Suliffeqarnermullu Naalakkersuisoqarfik
Naalakkersuisoq
Landsstyreområdet for Erhverv og Råstoffer
Naalakkersuisoq
Ministry of Industry and Labour 
The Minister

 
 Inatsisartunut ilaasortaq Hans Enoksen
-/Maani
 

§36 malillugu apeqqummut akissuteqaat

Asasara Hans Enoksen,

Inatsisartut suleriaasianni § 36 immikkoortoq 1 naapertorlugu qujanaq 
apeqqutinnut.

Apeqqut:
”Nunaqarfinni inuussutissarsiornikkut innuttaasut atugaasa 
misissuiffigineqarnerat pillugu Naalakkersuisut suleqatigiissitaat pillugu 
apeqqutit ataani allassimasut matumuuna
ingerlatsippakka.

Suliaq qanga aallartinneqarpa?
Suliamilu ingerlatsinermi kikkut peqataappat, suleqataasut tamaasa ilanngullugit ?
Aammalu naalakkersuisoqarfiit sorliit peqataappat?
Nunaqarfimmiut peqatigiiffiat suliami peqataatinneqarpa ?
Nunatsinni kommunit kattuffiat qanoq peqataatinneqarpa?
Inatsisartut ataatsimiititaliaat sorliit peqataatinneqarpat?
Suliaq qaqugu naammassiniarpa?

Akissut:
Naalakkersuisut apeqquteqartup isorliunerusuni nunaqarfinnilu najugallit 
ilarpassuisa atugaat pillugit ernumanera isumaqatigaat. Taamaattumik aamma 
Naalakkersuisut anguniakkamik pingaarnerit ilaattut isigaat ineriartunnginnerup 
mumisinnissaa, misissuiffigalugulu nunaqarfinni isorliunerusunilu periarfissat qanoq 
ittuunersut – taakkulu periarfissat timitalersulernissaat.

Tassunga atatillugu Naalakkersuisut ilisimatitsissutigissavaat suleqatigiissitamik 
pilersitsinikuugatta isorliunerusuni nunaqarfinnilu paasissutissanik katersueriarlutik 
misissueriarlutillu pissutsinik qulaajaanissamik siunertalimmik. Suleqatigiissitami 
ilaasortaatitaqarput Inuussutissarsiornermut Suliffeqarnermullu 
Naalakkersuisoqarfik, Aalisarnermut, Piniarnermut Nunalerinermullu 
Naalakkersuisoqarfik, Aningaasaqarnermut Naalakkersuisoqarfik, Kulturimut, 
Ilinniartitaanermut, Ilisimatusarnermut Ilageeqarnermullu Naalakkersuisoqarfik. 
Suleqatigiinni ilaasortaatitat allanngujaatsumik inissitaanngillat. Paasissutissat 
katersorneqareerpata Naalakkersuisoqarfiit amerlanerit ilaasortaatitaqalernissaat 
eqqarsaataavoq. 

16. oktober 2009

Isorliunerusut nunaqarfiillu misissuiffigineqarnerat ilaassaaq nunap immikkoortuini 
suleriusissamut pilersaarummut januarimi 2010-mi Naalakkersuisut 
aallarnisalersaagaannut ilaatinneqassaaq. Nunap immikkoortuini suleriusissamut 
pilersaarutip makku aallaavigissavai:

- Atugarissaarneq
- Inuutissarsiutinik piorsaaneq
- Piginnaasanik piorsaaneq
- Attaveqarneq angallannerlu
- Aningaasalersuineq

Nunap immikkoortuini suleriusissanut pilersaarutit iluanniipput siunertat 
inuutissarsiutinik suliffinnillu piorsaanerup sukasarnissaanik imallit aammalu nunap 
immikkoortuini ataasiakkaani ataqatigiinnerusumik qanoq ineriartortitsineq 
pisinnaanersoq, minnerunngitsumik isorliunerusunut nunaqarfinnullu 
iluaqutaasumik. Unammilligassat tassanngaanniit isigalugit suliariniarnerisa 
iluaqutaannut ilaapput aningaasaqarnikkut periarfissat inuillu piginnaasaasa 
sumiiffinni pineqartuni pitsaanerpaamik atorluarneqarnerunissaannut 
periarfissiiniarneq.

Nunap immikkoortuini suleriusissiornerup iluaqutigigamiuk nunap ilaani 
tassaniinnaq periarfissanik assigiissumik paasiuminartumillu 
qulakkeerinninniarneq, nunaqarfinnik illoqarfinnillu ataasiakkaanik qitiutitsinermiit 
pitsaanerusoq.

Inuutissarsiornerup suliffeqarnerullu piorsaaviginissaanut nunap immikkoortuini 
suleriusissiornermi ingerlatsisuussaaq Inuussutissarsiornermut Suliffeqarnermullu 
Naalakkersuisoqarfik. Misissuinerit aallarnisarnerisa nalaanni ingerlatsisut 
suliassarissavaat susassaqarfinnut assigiinngitsunut tunngassutillit akuutinnissaat. 
Naalakkersuisuniittaaq ilisimatitsissutigissavarput nunap immikkoortuini 
suleriusissiornerup nalaani paasissutissanik katersinermi kommunerujussuit 
akuutinneqassammata aammalu tikeraarneqartassallutik, taamaaliornikkut 
kommuninut tunngasunik immersorneqarlutillu suleqataasunut 
attaveqartarniassagamik.

Suliap ingerlanneqarnerani attuumassutillit soqutiginnittullu akuutinneqassapput, 
taakkununngalu ilaapput KANUNUPE aamma KANUKOKA. Taakku 
periarfissinneqassapput nunap immikkoortuini suleriusissiornermut 
immersueqataallutillu isumassarsianik tunioraanissaminnut. Taamatuttaaq 
Inatsisartut suliap ingerlaneranut Inuussutissarsiornermut Ataatsimiititaliaq 
aammalu Nunamut Namminermut Ataatsimiititaliaq Naalakkersuisunit 
ilisimatinneqartassapput – pingaartumillu isorliunerusut nunaqarfiillu suleriusissiami 
qanoq akuutinneqarnerannik. Suleriusissiaq illoqarfinnut aammalu isorliunerusunut 
nunaqarfinnullu iluaqutaasussanngorlugu suliaassaaq.

Naatsorsuutigineqarpoq suliaq naammassineqarpat isorliunerusuni nunaqarfinnilu 
aporfiit iluarsiniarnissaannut atortussanik pitsaasunik peqalersimanissaq. 

Naalakkersuisut angorusuppaat misissuineq naammassissasoq 2010-p 
naalernerani, tamatumalu kingorna Naalakkersuisut pilersaarutigaat suliap 
naammassineranit inassuteqaatit kommunit qanimut suleqatigalugit 
timitalersornissaat pissasoq.

Inussiarnersumik inuulluaqqusillunga

Ove Karl Berthelsen
Naalakkersuisoq

